Ніколі не забудзецца

ПЯТРО КРУК

Нягледзячы на тое, што гэты адметны і своеасаблівы творца не выдаў ніводнага асабістага зборніка, ролю ягонага ўплыву ў літаратурным жыцці рэгіёна цяжка пераацаніць. Асноўныя вехі біяграфіі паэта супадаюць з лёсам краіны. Вось чаму ён у споведзі “Ніколі не забудзецца” (“Гомельская праўда”, 1983), якую падпісаў – Пятро Крук, удзельнік баёў за Берлін, – сцвярджае ўпэўнена, пераканаўча, бо лічыць, што мае на гэта законнае права, здабытае крывёю ўласнай і баявых сяброў, многія з якіх не вярнуліся дадому:

І я паставіў подпіс на 

рэйхстагу

Чаргою з аўтамата,

Упэўнен я: не быць на 

свеце жаху

Вайны ліхой, праклятай.

Вайну аўтар згадвае ў вершах “Майскі настрой”, “Вялікае свята”, “Невядомы салдат”, “Перамога”, “Мая краіна”, да яе мастацкага ўвасаблення будзе звяртацца на працягу ўсёй творчасці. Але паступова рэха гераічных мінулых падзей будзе саступаць мірным праблемам. Усё часцей аўтар будзе вяртацца да вытокаў, каб зразумець, адкуль ён прыйшоў, чым цікавы людзям, што ён зможа расказаць. 

Свой доўгі зямны век (нарадзіўся ў 1913 годзе) тлумачыць таксама своеасабліва ў споведзі “Мая радаслоўная”, якой даў падзагаловак “Аўтабіяграфічнае”. 
Як і ўсе сапраўдныя паэты, П.Крук выказваецца аб прызначэнні ўласнай ліры цвёрда і мэтанакіравана ў сваёй “Споведзі”. Некалі паэты параўноўвалі сваю ліру з кінжалам, помнікам, зброяй. Нашаму земляку болей блізкі Янка Лучына, які свой першы верш назваў так – “Не ради славы иль расчета”. Вось так П.Крук выказвае ўласнае credo:

Не для грошай, не для славы,

А для мілай сэрцу справы

Я пішу без выкрутасаў,

Зразумелым быць каб масам.

Не паэтам модна ўзнёслым,

А людзям звычайным, простым,

Што сябруюць з працай мірнай,

Я служу сваёю лірай.

Паэтычны дар нашага земляка шматгранны і шматстайны. Перш за ўсё ён вядомы шырокаму чытачу як гумарыст. Ягоныя карацелькі, байкі, жарты, вершаваныя гумарэскі друкаваліся не толькі ў “Дняпроўцы”, але і ў “Вожыку”, “Бярозцы”, “Вясёлцы”, “Сельской газете”, “Гомельскай праўдзе”. Нават у “Нарачанскай зары” надрукаваў сатырычны верш “Самалячэнне”, які падпісаў П.Крук, адпачываючы санаторыя “Нарач” (г.зн. і ў дні такія не мог без творчасці). Дарэчы, пра касалапага, што трапіў у санаторый, дзе не столькі лячыўся, колькі піў і весяліўся спіртным агнём, а потым трапіў у балота, расказаў у байцы “Мядзведзь”Яшчэ болей нястрыманы ў выяўленні маральных заган аўтар у байцы “Асёл-курортнік”.

У байцы ж “Бабры” папракае тых, хто забывае пра ветэранаў. П.Крук добра ведае законы жанру, пра што добра распавёў у “байцы пра байку”. Пра тое самае, але яшчэ болей рашуча, гаворыць ён і ў байцы “Грак”. Раскажа ён і пра дурнаватага пеўня (аднайменны твор), пра “Блат, што зладзейству брат” – як за міні-плату Кандрат прадаваў Патапу па блату шакалад; як шкоднічае ў класе нядбалы Рыгорка; пра Кліма-падхаліма і г.д. Яму баліць усё, што не адпавядае ягоным уяўленням. Так, ён піша, што ў вёсцы Перавалока не працуе радыёвузел; высмейвае загадчыка клуба, што бачыць каляровыя сны ў той час, як у вёсцы няма дзе пачытаць свежы часопіс; яго хвалюе, што юнак хоча віна,  і “бутэльку маці нясе дзіцяці”.

П.Крук выразна па-свойму бачыць прыгажосць роднага краю. Так, ён не можа адарваць вачэй ад ад чароўнай карціны зімовых дрэў над Дняпром – “У казачна-дзіўным убранні / Яны, быццам жэмчуг, блішчаць”. Ён любуецца “Сняжынкамі”, захоплены мірнай стваральнай працай (“Касавіца”), роднай ракой (“Дняпроўскія хвалі”), чароўнай восенню (“Кружыць лісце”, “Лісточак”), у коласаўскім стылі напісана замалёўка “Зіма не за гарамі”). Ён захоплены “Мясцінамі маёй Радзімы”, дзе згадвае Масцішчы, Крутую гару, серабрыстыя хвалі Ведрыча – тыя мясціны, дзе ў маленстве збіраў грыбы, катаўся на лыжах, здымаў стому ў рацэ дзяцінства. У сваіх вершах П.Крук усхваляе працавітую восень (“Паэтамі апетая”), любуецца прыродай (“Заснежаны дзед барадаты”), якая з’яўляецца штуршком да творчасці:

Мне хвалі дняпроўскія дорагі, мілы,

Люблю іх усплескі і гоман.

Як гляну на іх, ідуць ка мне сілы,

Тады я натхнення повен.

Паэт бачыць тое, чаго не дадзена астатнім людзям. Ён заўсёды хоча перадаць узрушанасць душы ад краявідаў, чароўных малюнкаў прыроды. Вось як радуецца аўтар пачатку новага дня ў лірычнай замалёўцы “Ранак”.

Нейкаму занадта рафінаванаму чытачу можа падацца, што паэзія П.Крука простая і звыклая. Але хто можа так сказаць – “І такая на сэрцы квяцістасць, І так міла пабліскваюць росы”? Гэта паэт са сваім бачаннем свету – і тым ён цікавы людзям. Як для ўсіх творцаў, для яго вызначальнай стаецца пакута слова, пра што ён добра сказаў у “Слове пра слова”.

Творца адрозніваецца ад усіх нармальных людзей сваім дзіцячым, незвычайным поглядам на свет. Відаць таму добра ўдаюцца былому настаўніку (а ці бываюць настаўнікі былыя?) вершы для дзетак. Малятак вельмі цяжка здзівіць, бо ўсе яны – паэты вершатворцы, якія па-свойму ўспрымаюць рэчаіснасць. Таму ў кожным дзіцячым вершыку павінна быць дзіва, цуд. Так і глядзіць дзіцячымі вачыма П.Крук на звыклыя, здавалася б, рэчы у наступных вершах: 

	Што за клубочак?
Збіраў Алесік

Ягады ў лесе,

Раптам падскочыў:

Ступіў на клубочак.

Такі ён калючы,

Балючы-балючы!
	Матылёк

Белы ў кропкі матылёк

Сеў на сіні васілёк.

Падкрадаецца Анютка,

Накрывае яго хусткай,

Адхіляе чуць краёчак –

Толькі пырхнуў матылёчак!


Для дзяцей П.Крук пісаў загадкі (“Хто яна такая”, “Памочніца”), жарты (“Лянота і ахвота”).

Аб мілагучнасці паэзіі П.Крука (няхай ціхенькай і сціплай) сведчыць і той факт, што некаторыя ягоныя вершы пакладзены на музыку і сталі песнямі. Так, у духу традыцыйнай масавай песні (“Едем мы, друзья, в дальние края”) гучыць лірычная замалёўка “Едуць з песнямі нафтавікі”.

Самыя велічныя словы пра Радзіму, якую ён параўноўвае, як гэта прынята ў беларускай паэзіі, з самым дарагім чалавекам на зямлі – маці.

Не менш узнёслай уяўляецца і песня “Сцежкай іду лугавою…”:

Сонца з усмешкаю шле на зямлю

Промні свае залатыя.

Сцежкай іду лугавой і пяю

Я пра гады баявыя.

ПРЫПЕЎ:

Песню маю салавейка ў кустах

Шчыра, з душой дапаўняе.

Бы на цымбалах, на правадах

Вецер так весела грае.               / 2 разы

Рокат матораў ад роўнай шашы

Песняй на луг далятае.

Хор атрымаўся ў нас ад душы.

У сэрцы квяцістасць такая.

ПРЫПЕЎ.

Гэта ж усё навакола мяне –

Сябар, дарадчык мой лепшы.

Гэта ж усё адстаяў я ў вайне.

З гэтым за сталь я мацнейшы.

Ён клапоціцца, каб заўсёды на гэтай зямлі не было вайны, а жылі добрыя, прыгожыя людзі («За шчасце і мір», «Сустрэча», «Як жа хораша часам вясновым», «З вершам Купалы», «Люблю свой край», «Хай сонца заўсёды ўсім свеціць», «Мір патрэбен»). Песні П.Крука і цяпер гучаць над родным краем.

